
SKIPULAGSSVÆÐIÐ

Deiliskipulag þetta tekur til um 0,56 ha svæðis við höfnina í Stykkishólmi.   Svæðið afmarkast af Súgandiseyjargötu til norðurs, Smiðjustígs til austurs, Hafnargötu og
Aðalgötu til vesturs (gamla kirkjan og Narfeyri) og lóðinni Aðagötu 5 til suðurs. Austurgata skiptir skipulagssvæðinu í tvo hluta þ.e. annars vegar reit við Aðalgötu 1 og
Austurgötu 1 og hinsvegar Austurgötu 2.  Reiturinn er staðsettur á mörkum íbúðabyggðar og athafnasvæðis gömlu hafnarinnar. Afmörkun er merkt inná uppdrátt með
rauðri brotalínu.

Yfirbragð gamla bæjarins hefur breyst mikið á undanförnum árum og einkennist nú af ýmisskonar ferðaþjónustu í bland við starfsemi hafnarinnar s.s. smábátahöfn,
uppskipunaraðstöðu, bátsferðum fyrir ferðamenn og ferjunni Baldri, sem siglir yfir Breiðafjörð. Auk þess einkennist nærumhverfi Agustsonsreits af veitingastöðum,
gististöðum, smábátahöfn og annarri þjónustu fyrir ferðamenn. Til suðurs og austurs er íbúðarbyggð. Nálægð reitsins við höfnina og sjávarsíðuna gefur reitnum mikla
sérstöðu. Til suðurs og austur einkennist umhverfið af smágerðri íbúðabyggð. Í gildi er Aðalskipulag Stykkishólms 2002-2022 sem tók gildi 9. júlí 2002.

FORSENDUR SKIPULAGSBREYTINGAR

Á árum áður var fjölbreytt atvinnustarfsemi tengd sjávarútvegi á reitnum þ.m.t. skrifstofur, verslun og vinnsla sjávarafurða. Í kjölfar banns við skelveiðum árið 2003,
brustu rekstrarforsendur skelveiðifyrirtækja og hefur lítil starfsemi verið í húsakynnunum á reitnum eftir 2003.

Þar sem engin vinnsla er á skipulagssvæðinu hefur lóðarhafi lagt af stað í þá vinnu með sveitarfélagi Stykkishólms að sækja um breytingu á Aðalskipulagi Stykkishólms
2002-2022 þ.e. að landnotkun svæðisins breytist úr „athafnasvæði“ í “íbúðabyggð” og „verslunar- og þjónustusvæði“ vegna fyrirhugaðrar uppbyggingar hótels ásamt
tengdri verslun, þjónustu og íbúða sem mun gæða svæðið nýju lífi.

Gistirými fyrir ferðamenn á Vesturlandi eru umtalsvert færri en í öðrum landshlutum og hefur ferðamönnum einnig fjölgað hægar. Gert er ráð fyrir að fyrirhugað hótel
ásamt tengdri verslun og þjónustu og íbúðum verði í háum gæðaflokki og muni styrkja Stykkishólm og allt Snæfellsnes sem áfangastað fyrir bæði innlenda og erlenda
ferðamenn.  Má nefna að á undanförnum árum hefur uppbygging íbúðahúsnæðis í Stykkishólmi ekki mætt aukinni eftirspurn auk þess hefur aukinn fjöldi ferðamanna
leitt til útleigu íbúðahúsnæðis. Íbúðahúsnæði af fjölbreyttri gerð staðsett í miðbænum myndi því auka fjölda og gæði búsetukosta í bænum.

MARKMIÐ

Samræmi við skipulagsáætlanir

Svæðisskipulag Snæfellsness 2014-2026

Markmið fyrirhugaðra skipulagsbreytinga er í samræmi við eftirfarandi áherslur í Svæðisskipulagi Snæfellsness:
A4  Heilsutengd þjónusta við íbúa og ferðamenn byggist upp og heilbrigðisþjónusta sé góð og aðgengileg.
A8  Nýta sem best tækifæri til atvinnuþróunar sem felast í fjölbreyttu lífríki svæðisins þ.e. Stykkishólmur og Snæfellsnes.
A23  Þróun í ferðaþjónustu grundvallist á að nýta og styrkja staðaranda Snæfellsness en hann einkennist af fjölbreytileika og andstæðum í landslagi og byggð og

sterkum tengslum við sjóinn og söguna, allt frá landnámi.
A25  Heilsársstörfum í ferðaþjónustu fjölgi.
A26  Góðir og fjölbreyttir gistimöguleikar séu í boði.
U1  Byggð í þéttbýli og dreifbýli þjóni íbúum sem best og hun er áhugaverð fyrir ferðamenn.
U2  Miðbæir þéttbýlisstaðanna styrkist sem aðalsamkomustaðir íbúa.
U13  Mótun umhverfis og mannvirkjagerðar sé vönduð og taki mið af og styrki sérkenni og staðaranda Snæfellsness og að umgengni sé snyrtileg.
U19  Handverk og listiðnaður tengdur svæðinu sé sýnilegur í umhverfinu.
U22  Staðarandi Snæfellsness styrkist við umhverfismótun og mannvirkjagerð, en hann einkennist af fjölbreytileika og andstæðum í landslagi og byggð og sterkum

tengslum við sjóinn og söguna, allt frá landnámi.

Aðalskipulag Stykkishólms 2002-2022

Í gildandi aðalskipulagi er umrætt svæði skilgreint sem „athafnasvæði“ en með aðalskipulagsbreytingunni verður landnotkuninni breytt í „verslun og þjónustu“ og
„íbúðabyggð“.

Fyrirhuguð skipulagsgerð samræmist vel mörgum meginmarkmiðum gildandi aðalskipulags:
· Leitast er við að heimfæra stefnu aðalskipulags um áherslu á „verndun og varðveislu gamla bæjarins í Stykkishólmi“ og hvatningu til „frekari nýtingar og

uppbyggingar í gamla bænum“ þar sem „eru áhugaverðir möguleikar á þjónustu við ferðamenn í sambýli söguminja og nútíma atvinnuhátta.“
· Þó skipulagið taki eingöngu mið að varðveislu Tang og Riis hússins við Aðalgötu 1, er lögð áhersla á að fella nýbyggingarnar að byggðarmynstri gamla bæjarins

með því að endurspegla form, hlutföll, gluggasetningar og byggingarefni sem einkenna gamla bæjarhlutann.
· Við skipulag svæðisins er stefnt að því að raða nýbyggingum þannig að þær myndi áhugaverð, sólrík og skjólsæl garð- og göturými sem tengd eru saman með

göngustígum. Þetta markmið tónar vel við markmið aðalskipulags um að „nýta land betur þannig að ný byggð leitist við að mynda samfellu við núverandi byggð
og ekki myndist eyður milli hverfa“ og að „móta bæjarrými í gamla bænum er þjóni sem samkomustaður í hjarta bæjarins.“

· Einnig er stefnt að því að „ná fram meiri hagkvæmni í nýtingu gatnakerfis, veitukerfis og viðhaldi opinna svæða með því að taka til endurskoðunar þegar byggð
svæði og nýta eyður sem eru í byggðinni“ og „nýta það góða orðspor sem af gamla bænum fer til að renna stoðum undir viðgang og frekari uppbyggingu
hverskyns þjónustu. Í gamla bænum verði stjórnsýslan, menningar- og ferðatengd þjónusta, ásamt ýmissi annarri þjónustu.“

· Skipulagið miðar einnig að því að mæta markmiðum aðalskipulags um jákvæð umhverfisáhrif sem felist helst í „hagkvæmari land- og orkunýtingu með þéttari
byggð og samfellu í byggðinni.“

· Í skipulaginu er einnig lögð áhersla á að „skapa skilyrði fyrir meiri fjölbreytni í samsetningu búðamarkaðarins“ með því að bjóða upp á minni íbúðir í fjölbýli, en
skortur hefur verið á slíkum eignum á íbúðamarkaðnum.

· Með niðurrifi verksmiðjubygginga og byggingu húsagerða, sem falla betur að sögu og formi þeirrar byggðar sem fyrir er, samræmist skipulagið markmiðum
aðalskipulags um að „gera ásýnd bæjarins fallegri og heillegri og sækja viðmið í gamla bæjarkjarnann við höfnina“ og áherslum á að að „hönnuðir nýrra húsa í
gamla bænum leitist við að hanna hús sem hafa vísun í íslenska byggingararfleifð bæði hvað varðar efnisval og lausnir“ og að „[n]ýbyggingar í gamla
bæjarkjarnanum ..[t]aki fullt tillit til gömlu húsanna er hafa menningarsögulegt mikilvægi. Þá er ekki átt við að nýbyggingarnar eigi að líta út fyrir að vera gamlar
heldur að form, hlutföll, efnisval, frágangur og hrynjandi húsanna taki mið af gamla bæjarkjarnanum.“ „Nýtt og gamalt getur vel farið saman í húsagerð eins og á
öðrum sviðum mannlífsins. Hið nýja verður einungis að sýna því eldra fulla tillitssemi (Hörður Ágústsson, 1978).“

· Skipulagið samrýmist einnig markmiðum aðalskipulags um bæjarrými og götumyndir m.a. að „Stefnt verði að því að móta bæjarrými í gamla bænum er þjóni sem
samkomustaður í hjarta bæjarins.  Þannig má nýta það góða orðspor sem af gamla bænum fer til að renna stoðum undir viðgang og frekari uppbyggingu
hverskyns þjónustu.  Í gamla bænum verði stjórnsýslan, menningar- og ferðatengs þjónusta, ásamt ýmissi annari þjónustu.“ „Lagt er til að byggt verði í eyður í
miðbænum þannig að götumyndir verði heillegar og styrki þannig bæjarmyndina. Einnig er vert að huga að þeirri ásýnd sem blasir við þegar siglt er inn í höfnina.“

· Fyrirhuguð uppbygging hótels með tengdri þjónustu samræmist einnig við markmið aðalskipulags um að “uppbyggingu heilsutengdrar ferðaþjónustu í Stykkishólmi
sem er mjög spennandi en leggja verður sérstaka áherslu á að hún verði hluti af bænum.”

Með áherslu á ofangreind meginmarkmið, er með deiliskipulaginu leitast við að styrkja gamla miðbæinn, fjölga störfum, gæða gamla bæinn frekara lífi, auka við
þjónustu við bæjarbúa og ferðamenn sem sækja staðinn heim. í skipulaginu er einnig sérstaklega hugað að bættu aðgengi, umferðaröryggi og bættri ásýnd frá
nærliggjandi byggingum, göturýmum og hafnarsvæðinu.

STAÐHÆTTIR

Landslag
Agustsonreitur stendur á klöpp í um 5 metra hæð yfir sjávarmáli. Samkvæmt jarðfræðikortasjá Náttúrufræðistofnunnar Íslands er berggrunnur á skipulagssvæðinu
blágrýti eldra en 3.3 milljón ára. Töluverður hæðarmunur er á reitnum. Mestur hæðarmunur er um 4 metrar milli Aðalgötu og Austurgötu niður að Súgandiseyjargötu.
Yfirborð svæðisins er að mestu manngert fyrir utan berar klappir á norðvestur hluta lóðar Aðalgötu 1, sem liggja að Hafnargötu 2a (Sjávarpakkhúsinu) og grasflöt þar
fyrir neðan. Enginn trjá- eða runnagróður er á lóðunum.

Útsýni til norðurs er mikið og fallegt þar sem sjá má höfnina, Súgandisey, eyjarnar og Fellsströnd handan Breiðafjarðar. Til vesturs er útsýni að sama skapi gríðarlega
fallegt með gömlu húsin í Plássinu og Bakarabrekkunni í forgrunni.

Starfsemi
Hér á árum áður var fjölbreytt atvinnustarfsemi tengd sjávarútvegi á reitnum, þ.m.t. skrifstofur, verslun og vinnsla sjávarafurða. Í kjölfar banns við skelveiðum árið 2003
brustu rekstrarforsendur skelveiðifyrirtækja og hefur lítil starfsemi verið í húsakynnunum fyrirtækisins frá því sem áður var fyrir utan skrifstofur og aðstöðu listamanns í
húsinu við Aðalgötu 1 (Tang og Riis) og vinnustofur handverksfólks á Austurgötu 2.  Í dag er engin vinnsla á skipulagssvæðinu og hefur lóðarhafi óskað eftir að breyta
landnotkun svæðisins úr „athafnasvæði“ í „verslunar- og þjónustusvæði“ og „íbúðarbyggð“ vegna fyrirhugaðrar uppbyggingar hótels ásamt tengdri verslun og
þjónustu norðan Austurgötu og íbúðabyggð vegna uppbyggingu íbúða sunnan Austurgötu.

Gistirými fyrir ferðamenn á Vesturlandi eru umtalsvert færri en í öðrum landshlutum og hefur ferðamönnum þar einnig fjölgað hægar. Gert er ráð fyrir að fyrirhugað
hótel verði með samkomu- og ráðstefnusal, veitingastað og tengdri verslun og þjónustu fyrir íbúa og ferðamenn s.s. smávöruverslunum, bakaríi, apóteki og aðstöðu
fyrir skapandi listamenn. Með þessu bætast við fjölbreytt störf í flóru atvinnulífs í sveitarfélaginu í háum gæðaflokki og styrkja Stykkishólm og allt Snæfellsnes sem
áfangastað fyrir bæði innlenda og erlenda ferðamenn. Sem dæmi má nefna að gistiherbergi á Vesturlandi eru nú 609 en voru 422 árið 2016, sem er um 46% aukning.
Til samanburðar er fjöldi herbergja á Suðurlandi 2573 en var 1510 árið 2016, sem er um 70% aukning, og á Norðurlandi eystra eru fjöldi herbergja 1105 en var 619 árið
2016, eða um 78% aukning (Hagstofa Íslands, fjöldi herbergja og rúma á hótelum eftir landssvæðum 2015-).

Á undanförnum árum hefur uppbygging íbúðahúsnæðis í Stykkishólmi ekki mætt aukinni eftirspurn en auk þess hefur aukinn fjöldi ferðamanna leitt til útleigu
íbúðarhúsnæðis til ferðamanna. Uppbygging íbúðahúsnæðis í gamla bænum í háum gæðaflokki og af fjölbreyttri gerð myndi auka fjölda og gæði búsetukosta. Með
framboði á minni íbúðum verður möguleiki fyrir eldri bæjarbúa að færa sig um set og losa þannig um stærri húsnæði sem henta betur stærri fjölskydum eða fyrir ungt
fólk að byrja sinn búskap. Jafnframt bjóða íbúðirnar upp á möguleika á húsnæði fyrir hluta starfsfólks á fyrirhuguðu hóteli og tengdri starfsemi. Skoðað verður í
deiliskipulagsgerðinni hvort heimila skuli hluta íbúða sem gistingu fyrir ferðmenn. Áætlaður fjöldi íbúða er um 15-20.

Með breyttu deiliskipulagi verður þessi mikilvægi reitur í hjarta Stykkishólms styrktur og haft a leiðarljósi að laga uppbygginguna að nærumhverfi.

Saga
Stykkishólms er fyrst getið í ritum árið 1274. Bæjarins er oft getið vegna góðrar hafnaraðstöðu þar sem Súgandisey skapar skjól við Stykkið sem bærinn ber nafn sitt af. Í
byrjun 19. aldar hófst þéttbýlismyndun í Stykkishólmi þegar fyrstu íslensku kaupmennirnir settust þar að eftir að innanríkisverslun Dana var gefin frjáls. Í Stykkishólmi og
nágrenni hafði þó verið verslað frá örófi alda, fyrst í svokölluðum Nesvogi, sem nú þekkist sem Búðanes. Skömmu fyrir 1600 fluttist Stykkishólmsverslunarstaður á kambinn
milli „Bókhlöðuhöfða“ og „Sýslumannshóls“, þar sem þyrping reisulegra, gamalla íbúða- og verslunarhúsa stendur. Árið 1807 hófu tveir íslenskir kaupmenn
verslunarrekstur í Stykkishólmi, hvor í sínu lagi. Ólafur Thorlacius keypti Stykkishólmsverslun og jörðina Grunnasundsnes og Jón Kolbeinsen sem áður hafði verið
verslunarstjóri í Hólminum reisti sér hús og hóf verslunarrekstur. Árni Thorlacius, sonur Ólafs, tók við staðarforráðum 1827. Hann rak stórbú í Grunnasundsnesi auk verslunar
og útgerðar. Hann lét reisa yfir sig fyrsta tvílyfta íbúðarhúsið á Íslandi, Norska húsið árið 1832 sem stendur enn og er mikið bæjarprýði.

Árið 1850 var tekin ákvörðun um að staðsetja alla embættismenn í syðri hluta Vesturamtsins í Stykkishólmi. Fljótlega mátti því finna í Hólminum amtmann, sýslumann,
prest, lækni og apótekara auk þeirra kaupmanna sem fyrir voru. Bæði embættismenn og kaupmenn tóku til við að reisa yfir sig veglegan húsakost sem að mestu leyti
var allur í einum hnapp á gömlu verslunarlóðinni frammi við sjávarkambinn, þar sem landeigandinn í Grunnasundsnesi var framan af fastheldinn á tún sín og beitilönd.
Mun það einnig vera skýringin á því hvernig byggðin þróaðist upp höfðana lengi framan af.

Gamli bærinn í Stykkishólmi, eins og hann kemur fyrir sjónir í dag, er talsvert mótaður af þeirri atvinnuuppbyggingu er hófst um 1930 en þá reisti Kaupfélag Stykkishólms
hús það sem nú er Ráðhús Stykkishólms og frystihús sunnan Austurgötu. Norðan Austurgötu reis síðan frystihús Sigurðar Ágústssonar. Auk frystihússins rak hann verslun í
Tang og Riis húsinu frá 1933. Upp af Austurgötunni, á Stekkjartanganum, trónir svo kaþólska klaustrið og spítali St. Franciskussystra. Eins og kemur fram hér að ofan þá er
húsið við Aðalgötu 1 friðað og á svo einnig við um mörg hús í nágrenni Agustsonreits þ.m.t. Narfeyri, Gamla kirkjan, Egilsenshús, Sjávarpakkhúsið, Sjávarborg og gamla
apótekið.

Fornleifar, húsakönnun, byggðakönnun

Engar aðrar þekktar minjar eru innan skipulagssvæðisins skv. fornleifaskráningu Ágústs Ólafs Georgssonar frá 1985 og Húsakönnun Harðar Ágústssonar frá 1978. Þó
engar fornminjar séu skráðar má telja töluverðar líkur á fundi fornminja á skipulagssvæðinu og verður farið að öllu með gát og áhersla lögð á samstarf við Minjastofnun
Íslands við hönnun bygginga og umhverfis og þegar til framkvæmda kemur. Finnist minjar ber að tilkynna fundinn til Minjastofnunar svo fljótt sem auðið er skv. 24. gr.
laga um Tang og Riis húsið við Aðalgötu er 1 friðað skv. lögum um menningarminjar nr. 80/2012 og á svo einnig við um mörg hús í nágrenni Agustsonreits þ.m.t.
Narfeyri, Gamla kirkjan, Egilsenshús, Sjávarpakkhúsið, Sjávarborg og gamla apótekið. Þó engar aðrar þekktar minjar séu innan skipulagssvæðisins, skv.
fornleifaskráningu Ágústs Ólafs Georgssonar frá 1985 og Húsakönnun Harðar Ágústssonar frá 1978, má telja töluverðar líkur á fundi fornminja og verður því farið að öllu
með gát og áhersla lögð á samstarf við Minjastofnun Íslands á öllum stigum þ.e. skipulags-, hönnunar-, og framkvæmdastigi. Finnist áður ókunnar minjar ber að
tilkynna fundinn til Minjastofnunar svo fljótt sem auðið er skv. 24. gr. laga um menningarminjar nr. 80/2012.

Helstu umhverfisáhrif

Skipulagið fellur undir lög um umhverfismat framkvæmda- og áætlana nr. 111/2021. Í samræmi við 5. mgr. 12. gr. skipulagslaga er gerð grein fyrir helstu
umhverfisáhrifum skipulagsáætlunarinnar (sjá fylgiskjal). Tillögur að breyttu aðalskipulagi og nýju deiliskipulagi fyrir svæðið falla vel að öllum meginmarkmiðum
Svæðisskipulags Snæfellsness 2014-2026 og Aðalskipulags Stykkishólms 2002-2022 en þær stefnur eru hafðar að leiðarljósi við skipualg og þróun Agustsonreitar.

Áhrif á viðeigandi umhverfisþætti eru metin og stuðst við umhverfisviðmið með viðeigandi umhverfisvísum til að meta áhrif sem fyrirhuguð uppbygging hefur í för með
sér. Umhverfisáhrif hvers landnotkunarreits eru metin sérstaklega þ.e. verslun, þjónusta og íbúðarbyggð.

Niðurstöður matsins sýna að breytingin muni: styrkja gamla bæjarkjarnann, fjölga störfum, gæða gamla bæinn frekara lífi, auka þjónustu við íbúa og ferðamenn,
betrumbæta aðgengi að höfninni, bjóða upp á nýjan spennandi og góðan valkost í hótelgistingu, verslun og þjónustu og íbúðarhúsnæði á besta stað í gamla
miðbænum og hafi því alla burði til að hafa jákvæð áhrif á landnotkun, efnahag og atvinnulíf bæjarins.

Skipulagsskilmálar

Skipulagssvæðið tekur til um 0,56 ha svæðis við höfnina. Með samhliða breytingu á aðalskipulagi, er landnotkun á svæðinu breytt úr „athafnasvæði“, „hafnarsvæði“
og „miðsvæði“ í „verslunar- og þjónustusvæði“ og „íbúðabyggð“.

Skilmálar þessir gilda fyrir hið afmarkaða skipulagssvæði. Á svæðinu blandast saman atvinnu- og íbúðabyggð. Húsagerðir skulu vera í samræmi við það sem mæli-
og hæðarblöð, skilmálar þessir, byggingarreglugerð, önnur lög og reglugerðir sem um framkvæmdina gilda og samkomulag byggingaraðila og Stykkishólmsbæjar
segja til um. Deiliskipulagstillagan samræmist meginmarkmiðum Aðalskipulags Stykkishólms 2002-2020 og Svæðisskipulags Snæfellsness 2014-2025 og fyrirhugaðrar
aðalskipulagsbreytingar vegna Agustsonreitar.

Ekki er til deiliskipulag sem tekur til Aðalgötu 1 og Austurgötu 1 en Austurgata 2 er innan deiliskipulags „Miðbæjar austan Aðalgötu“ og verður skipulagsmörkum þess
deiliskipulags breytt samhliða nýju deiliskipulagi þannig að Austurgata 2 falli innan hins nýja deiliskipulags.

Með deiliskipulaginu fyrir Agustsonreit mun núverandi friðað hús Tang & Riis við Aðalgötu 1 standa en núverandi verksmiðjubyggingar við Austurgötu 1 og 2 víkja og í
þeirra stað kæmu:

· Við Aðalgötu 1 og Austurgötu 1 kæmi hótel með samkomusal, verslunar- og þjónusturými og í kjallara (götuhæð gagnvart Súgandiseyjargötu) verslun, stoðrými
hótels, almenn gönguleið í gegnum byggingu og bílakjallara (innkeyrsla við norð-austurhorn frá Smiðjustíg). Í smáhýsum á lóð Austurgötu 1 gegnt
Súgandiseyjargötu er leyfð ýmis þjónusta s.s. þjónusta við ferðamenn, létt veitingasala og önnur almenn þjónusta.  Á efri hæðum smáhýsa er til viðbótar leyft
gistirými í tengslum við hótelrekstur hótels á Agustsonreit.  Á nýbyggingarreit við Aðalgötu 1 við hlið Hafnargötu 1 er leyfð íbúðarbygging með möguleika á allt að
tveimur íbúðum.  Lóðin nýtur útsýnis til norðurs út á höfnina og til suðurs upp Aðalgötu og yfir gömlu byggðina. Nýtt hús við Aðalgötu 1 skal taka fullt tillit til gömlu
byggðarinnar og falla vel að henni.  Virða skal sögu svæðisins og formfræði gömlu húsanna. Sömu alúð skal leggja við efnisval og útfærslu eins og finna má í
gömlu húsunum í miðbænum. Megin mænisstefna þess kemur fram á uppdrætti. Litir hússins skulu vera í anda gömlu byggðarinnar í miðbæ Stykkishólms.  Þak skal
vera timburklæðning, bára eða koparklæðning.  Veggir skulu vera timburklæðning, listuð pappaklæðning eða koparklæðning. Svalir er heimilaðar bæði á
aðalhæð og í risi á norðurhlið með útkrögun að hámarki 1.5 m.

· Við Austurgötu 2 er íbúðahúsnæði á jarðhæð til austurs og á efri hæðum en verslun, veitingastaðir, smáiðnaður og önnur þjónustu á jarðhæð til norðurs og
vesturs. Bílakjallari neðanjarðar er  tengdur bílakjallara Austurgötu 1 neðanjarðar undir Austurgötu (innkeyrsla við norð-austurhorn Austurgötu 1 frá Smiðjustíg).

Markmið fyrirhugaðrar deiliskipulagstillögu, til viðbótar við viðeigandi markmið í aðalskipulagi, er að:

· Styrkja gamla bæjarkjarnann með uppbyggingu í sátt við umhverfi skipulagssvæðisins,
· Huga að varðveislugildi svipmóts gamla miðbæjarins „Plássins“ við mótun tillögunnar með því endurspegla einkenni eldri húsa/húsaþyrpinga sem þar eru eða

voru með því að líkja eftir grunnfleti, hæð, formi og hlutföllum, uppbroti og hrynjanda byggðarinnar, gluggasetningar, efnisnotkun o.fl.
· Lágmarka gatnagerð og bílastæði í götu eins og mögulegt er og staðsetja stóran hluta bílastæða í bílakjöllurum,
· Vanda vel frágang göturýmis milli byggingareita við Austurgötu,
· Leggja áherslu á umferðaröryggi gangandi vegfarenda,
· Huga vel að staðsetningu fyrirhugaðra bygginga m.t.t. bæjarstæðisins og útsýni að og frá hótelinu og íbúðunum,
· Huga að hag íbúa jafn sem ferðamanna með því að taka mið af þörfum samfélagsins, lýðheilsu, fagurfræði, aðgengi allra m.t.t. gönguleiða og garðrýma, og

þeim arfi sem felst í náttúru, menningu og sögu svæðisins,
· Bæta aðgengi í gegnum og í kringum reitinn innan lóða með góðum göngustígum og
· Leggja áherslu á vandaðar lausnir í fráveitumálum þar sem unnið verði eftir ýtrustu kröfum reglugerðar er varðar meðhöndlun og hreinsum frárennslis

Smáhýsi meðfram Súgandýseyjargötu eru bindandi sem hluti af byggingaráformum á reitnum þegar teikningar eru lagðar inn til samþykktar.  Samtals er um að ræða
fimm smáhýsi, sem eru hæð og risloft (valkvætt) með miðjusettu mænisþaki.  Staðsetning smáhýsanna á byggingarreit skal taka mið af óreglulegu og óformlegu
yfirbragði þar sem þeim er komið frjálslega fyrir með óreglulegu millibili og ekki í línu eða stefnu við næsta smáhýsi, þó svo að mænisstefna sé svipuð. Starfsemi í
smáhýsum er bundin við verslun og þjónustu á jarðhæð en möguleiki er á að hafa gistirými í rislofti, sem hluta af starfsemi hótels á Agustsonreit. Klæðning veggja og
þaka smáhýsa skal vera viðarklæðning, tjörguð viðarklæðning, bára eða koparklæðning. Utanáliggjandi stálstigar eru heimilir uppá risloft smáhýsa ef þess er þörf.

Þar sem uppbygging á Agustsonreit er sérstaklega mikilvæg fyrir framtíð gamla bæjarins og mjög mikilvægt að vel takist til, eru aðaluppdrættir byggingaráforma á
reitnum háð samþykki skipulagsyfirvalda sveitarfélagsins og skal byggingarfulltrúi vísa þeim til afgreiðslu í skipulagsnefnd áður en þau eru samþykkt hjá
byggingarfulltrúa. Er það hlutverk nefndarinnar að skoða vel hvort byggingaráformin séu í samræmi við skipulagsskilmála og þá sérstaklega hvað varðar heildarútlit
reitsins og hvernig uppbyggingin fellur saman við þá byggð sem fyrir er. Sérstaklega skal huga að útliti bygginga og rýma á milli þeirra þ.m.t. gluggasetningar, efnisval
og uppbrot. Skipulagsyfirvöld geta leitað álits höfunda aðalskipulags og deiliskipulags vegna fyrirhugaðra byggingaráforma ef þess er þörf.

Lóðir og byggingareitir

Á deiliskipulagsreitnum eru þrjár lóðir, Aðalgata 1, Austurgata 1 og Austurgata 2 sem saman mynda Agustsonreit. Innan hverrar lóðar hafa verið skilgreindir
byggingareitir.

Skilti og lýsing

Óheimilt er að setja upp skilti innan svæðisins sem eru truflandi vegna stærðar, lýsingar eða ásýndar fyrir nærliggjandi íbúðabyggð. Taka skal tillit til umlykjandi
byggðar svo sjón-/ ljósmengun sé í lágmarki.
Skilti og merkingar fyrir starfsemi skulu merkt á aðaluppdrætti. Tölvustýrð skilti og flettiskilti eru ekki heimiluð. Skilti eru einungis heimiluð fyrir þá starsfemi sem er innan
reitarins og skulu vera í samræmi við skiltastefnu sveitarfélagsins.
Lýsing í inngörðum og svalagöngum skal vera hófsöm og lágstemmd svo hún verði ekki til ónæðis.

Lóðarblöð
Í kjölfar skipulagsgerðar verða útbúin lóðarblöð (mæli- og hæðablöð) sem kveða nánar á um ýmis atriði s.s. nákvæma lóðarstærð, byggingarreiti og hæðarsetningu.
Lóðarblöð skulu sýna hæðasetningu innganga í sama gólfkóta og hæðasetning gangstétta í bæjarlandi. Misræmi í hæð skal leysa innan lóðar/byggingarreitar, ekki
á bæjarlandi. Gólfkóta jarðhæða sem skráðir eru á deiliskipulagsuppdrætti ber að sannreyna með tilliti til þessa. Hæðasetning gönguleiða skal tak mið af
hæðasetningu innan bygginga svo útisvæðið megi nýta samhliða gönguleið sem setsvæði fyrir starfsemi á aðliggjandi hæð.

Byggingarmagn, byggingarreitir og nýtingarhlutfall

Agustsonreitur, sem er samtals  5615,3 m2,  tekur til eftirfarandi lóða:

Aðalgata 1 - 1.446 m2 Viðskipta- og þjónustulóð (L136992)
Austurgata 1 - 2.522,9 m2 Iðnaðar- og athafnalóð (L137058)
Austurgata 2 - 1.646,4 m2 Iðnaðar- og athafnalóð (L137059)
 

Byggingarmagn, byggingarreitir og nýtingarhlutfall ofanjarðar sem og í kjallara er gefið upp í töflu á deiliskipulagsuppdrætti í grunnmynd og sneiðingum og skulu
byggingar standa innan þeirra. Þó mega einstaka byggingahlutar s.s. skyggni, þakskegg ganga örlítið út fyrir byggingarreit. Byggingarreitir á lóðunum eru hver með
sínu sérkenni, sjá skýringarmyndir.

Húsagerð, húshæðir, svalir og þök

Hús eru frá tveimur upp í fjórar hæðir auk rishæðar og kjallara. Húshæðir og vegghæðir bygginga koma fram á uppdrætti og sneiðingum. Þakform og stefna koma
fram á uppdrætti.

Einstaka minniháttar byggingahlutar (vegna tæknibúnaðar eða lyftustokks) mega standa upp úr þaki allt að 1,2 m og skulu þeir vera lítið áberandi og útfærðir í
samræmi við hönnun viðkomandi húss.

Varðveita skal núverandi ásýnd Tang & RIIS og skal efnisval við lagfæringar taka miða af því. Efnisval nýbygginga skal vera vandað og hugsað sem samspil við
nánasta umhverfi.

Rík áhersla er lögð á að uppbrot á reitnum sé skýr og að húslengdir taki mið af nánasta umhverfis og fylgi stefnu gildandi aðalskipulags. Uppbrot skal vera greinilegt
þannig að hver eining hafi sín sérkenni en þó hafi þær allar innbyrðis samnefnara.

Þakform skal að mestu leyti vera risþak (skv. uppdrætti). Þakform þeirra hluta hótels sem snúa að inngarði hótels er gefið frjálst en risþak skal vera læsilegt.

Form bygginga skal vera einfalt, hefðbundið og heildrænt, þ.e. almennt er ekki gert ráð fyrir útkrögun heilla veggflata, kvistir eru leyfilegir á völdum stöðum
samkvæmt uppdrætti. Útkrögun svala má mest vera 1.5 metrar en við Austurgötu einungis 1 metri. Breidd útkragaðra svala á útvegg má vera að hámarki 2,5 metrar
að breidd.  Innbyggðar svalir og þaksvalir eru heimilar.  Útkrögun glugga er heimil á stöku stöðum útveggja að hámarki 40 cm en skal haldið í lágmarki á húshliðum
við Austurgötu. Þakform skal vera samkvæmt uppdrætti.

Inngarðar, gönguleiðir, almenningsrými

Engir sérnotafletir fylgja íbúðum að frátöldum svölum en íbúar hafa afnot af inngarði innan lóðar.
Hönnun og útfærsla inngarða skal taka mið af blágrænum ofanvatnslausnum með fjölbreytilegum gróðri í bland við gegndræpar hellulausnir og uppfylla kröfur um
algilda hönnun.

Hönnun gönguleiða skal taka mið af blágrænum ofanvatnslausnum svo sem í opnum vatnsrásum meðfram gönguleið sem taka við vatni af þökum og leiða í
gróðurbeð í göngugötu. Hæðarsetning gönguleiða við byggingar skal taka mið af hæðasetningu gólfkóta inngangs byggingar þannig að útisvæðið megi nýta
samhliða gönguleið sem setsvæði fyrir starfsemi á aðliggjandi hæð.

Skipulagsferlið, kynning og samráð

Umsagnaraðilar: Skipulagsstofnun, Heilbrigðiseftirlit Vesturlands, Vegagerðin, Minjastofnun, Nátturverndarstofnun, Míla, Rarik, Landsnet, Ferðamálastofa, Brunavarnir StykkishóIms og
nágrennis.
 
Skipulagslýsing vegna breytingar á Aðalskipulags Stykkishólms 2002-2023 og nýs deiliskipulags fyrir Agustsonreit var samþykkt til kynningar í bæjarstjórn 25. janúar 2024. Skipulagslýsingin
var auglýst 31. janúar 2024 með athugasemdafresti til 28. febrúar 2024 í samræmi við 1. mgr. 36. gr. með vísun í 1. mgr. 30. gr. skipulagslaga nr. 123/2010. Opið hús var haldið í
Amtbókasafni Stykkishólms 6. febrúar 2024. Athugasemdir sem bárust við skipulagslýsinguna hafa verið hafðar til hliðsjónar við áframhaldandi vinnslu tillögunnar.  

Vinnslutillögur deiliskipulags og breytingar á aðalskipulagi voru samþykktar til kynningar í bæjarráði 14.08.2024. Vinnslutillögurnar eru auglýstar 7.2.2025 með athugasemdafresti til 7.3.2025 í
samræmi við 2. mgr. 30. gr. og 4. mgr. 40. gr. skipulagslaga nr. 123/2010. Opið hús verður haldið í ráðhúsi Stykkishólms 26.2.2025.


